
BENVIDA

Guieiro: Benvidas romaxeiras, benvidos romaxeiros a estas terras 
con tanta historia, con tantas historias. Estamos de novo nun lugar 
moi especial. Un lugar que nos encanta, que nos cativa, que nos 
suxire unha manchea de sentimentos, lembranzas e boas leccións 
de vida. Un lugar que nos “transporta” coma un sacramento, a 
unha realidade distinta, que alimenta o noso espírito, como a boa 
poesía, como a boa música, como a boa mística. Un lugar para o 
noso encontro e para encontrármonos tamén cunha tradición de 
seu, a lenda milagreira de Santa Mariña, unha historiña ben 
simbólica, transmitida de xeración en xeración durante case dous 
mil anos, un relato de augas salutíferas e dignidade humana, de 
natureza e liberdade, de coidados e maldades, de fe, rebeldía e 
curación.

Romaxe:
Vimos coas almas abertas 
á auga da Santa Mariña.
Disque do espírito limpan
calquera medo e morriña

Guieiro: Aí está! E agora, orellas abertas; unhas lembranzas para a 
xente veterana: Si! As augas e as Romaxes son boas irmás de 
camiñada. De feito todo comezou na auga das fontes do Miño, onde 
aqueles romeiros e romeiras da primeira hora -vai aló case que 
medio século, manda truco!- bendicíronse coa auga manancial do 
Pater Minius e dixeron -dixemos- aquilo de... 

Romaxe: 
Eu renazo galego/a!

Guieiro: E xa non digamos as augas do mar e da mariña, das nosas 
mariñas santas, que tanto hai que defender e coidar neste xusto 
momento. Como na romaxe do monte Xiabre, a carón de Vilagarcía, 
onde recitamos hai agora 25 anos aquel verso de Manuel Lueiro Rei:

Romaxe:
Que ten o mar de Arousa, meu ben?

Guieiro: Buf! Vaia poética pregunta que nos faciamos en 2011!  O 
mar da Arousa, miña madriña, que vulnerable, que delicada delicia, 
que actual é hoxe o verso! E ben de veces máis, a auga e a Romaxe, 
o mar e a Romaxe, como no Ancoradoiro, na boca da ría de Muros, 
no ano 89, alí na beira dunha mar brava por veces, calma e xenerosa 
cando quer, apostamos polo porvir e bautizamos a unha meniña coa 
salgada auga mariña, da ribeira do monte Louro, esconxurando 
nostalxias paralizantes e conxurándonos para... 

Romaxe: 
Ancorar no futuro!

Guieiro: E perto de alí pero antes, xa en 2007, houbo unha Romaxe 
ben xeitosa na Virxe do Monte, en Mazaricos, na que fixemos da man 
de Pepe Chao un emocionado e agradecido percorrido pola 
importancia real (na nosa vida e saúde) e simbólica (na nosa cultura 
e mitoloxía) da auga, non do H2O, que é o mesmo pero non é igual. 
Imos reavivar e actualizar hoxe elementos da liturxia desa romaxe, 
facéndolle unha cumprida homenaxe a Chao, de quen celebramos 
hai pouco o décimo aniversario do seu pasamento. Pois si, en 
Mazaricos uniamos terra e auga para proclamar: 

Romaxe: 
A terra quer lentura!

Guieiro: E non imos seguir dando a rosma con esta ladaíña de 

Romaxes acuíferas, non, pero si lembrar unha moi especial que foi 
perto de aquí. Era a terceira romaxe, hai 46 anos, alí onde se xuntan 
o humilde Búbal, o pai Miño e o abondoso Sil, e alí fomos escoitar e 
a cantar....

Romaxe:
A Cantiga das augas!!!

CANTIGA DAS AUGAS
(Letra: Marica Campo. Música: Mero Iglesias)

Cantiga fonda das augas 
camiño do mar
fervenza rexa da vida 
pra nos mergullar

A esperanza é unha fonte 
que está ao final do vieiro
sede é a forza que nos move
Deus nos manteña sedentos!

Deus nos manteña sedentos, 
romeiras a camiñar(e)
á procura dunha terra 
que deite o viño da paz(e)

Cantiga fonda das augas 
camiño do mar
fervenza rexa da vida 
pra nos mergullar

A soidade é un lago
de augas quedas e caladas
e os vellos galegos miden
a súa fondura exacta. 

A súa fondura exacta 
sábena os vellos galegos;
tamén saben que os seus fillos 
se volven non son os mesmos

Cantiga fonda das augas 
camiño do mar
fervenza rexa da vida 
pra nos mergullar

Imos rematar as tebras 
que a noite abondo durou
e se o sol non quer saír(e)
alumamos todos nós.

Alumamos todos nós
co facho dunha esperanza
limpa, quente, fonda e rexa
como a cantiga das augas.

Cantiga fonda das augas 
camiño do mar
fervenza rexa da vida 
pra nos mergullar

A LENDA DE SANTA MARIÑA 
E DAS AUGAS SANTAS

(versión romaxeira e cariñosa)

Estamos na Gallaecia romana, aquela que tiña como capitais a 
Brácara e Lucus e abranguía dende Astúrica ao mar da fin da terra, 
o Finis Terrae onde morría o sol cada día engulido polo océano. 
Pola terra do medio, preto de onde hoxe estamos discorría a 
“carrovía” XVIII, que pasaba por Xinzo, e da que non nos consta 
que tivese peaxes abusivas, aínda que pode que si, que de algo nos 
ten vir o costume. E case que aquí mesmo, onde hoxe andamos, 
había unha unha vila romana coñecida como Armea, e nela 
habitaba un gobernador romano, de nome Olibrio. 

Dicir “gobernador”, e a seguir, dicir “romano”, non era cousa 
menor. Estamos no século segundo e xa quedaba lonxe no tempo, 
mais non na memoria, aquela cruel campaña de César Augusto que 
remataría o soño de resistencia dos galaicoi na sonada matanza do 
Monte Medulio. Pois ben, conta unha fermosa lenda que unha 
moza de nome Mariña, nada polo ano 123 da nosa era, moraba 
nestes castros, convertidos xa daquela en vilas romanas, coas súas 
calzadas de pedra, a súa arquitectura e progreso, unha nova 
agricultura de castiñeiros, arado de bois e pan centeo ....e un poder 
arbitrario, abusador e caprichoso que se estendía de arriba a abaixo 
e caciqueaba con impunidade, ....si, xa vos leo o pensamento, ...si, 
si, certos usos e costumes semellan inmorredoiros. 

Cóntase que Mariña, era filla de Teódulo, veciño de Xinzo, unha 
vila moi romanizada. Cóntase, tamén, que Mariña era orfa de nai, 
que morrera no seu parto, e non porque a autoridade sanitaria 
decidira reducir o cadro de persoal do seu centro de saúde, que 
daquela a cousa non era exactamente así. O caso que o pai, que 
como home cabal, machote e romanizado tiña mellores cousas de 

que se ocupar, buscou unha muller que profillase e criarse a 
Mariña. Pero a cousa non saíu coma el pensaba. Porque a madriña 
de Mariña era unha cristiá da primeira hora e non se lle ocorreu 
mellor cousa que bautizar pola súa conta a rapariga. O pai de 
Mariña atopou un excelente motivo para librarse daquela carga e 
repudiou a filla. 

Mariña, xa con 15 anos, exercía de pastora, como a súa nai 
adoptiva, e un día que estaba nun prado próximo á vila de Armea, 
pasou Olibrio o gobernador. Viuna, mirouna con atención e 
encaprichouse. Pero Mariña era moita Mariña e de maneira 
reiterada rexeitou as mensaxes, as ordes e as urxencias de 
entreperna do señor gobernador. 

Cóntase que a vinganza do gobernador foi terrible. Encerrouna nos 
calabozos da súa vila; déronlle azoutes e lategazos, torturárona con 
peites de ferro, queimárona con teas en chamas e botárona a unha 
poza grande atada de pés e mans… pero asombrosamente a moza 
sempre se zafaba e curaba e sobrevivía a cada castigo. A fe e a forza 
moral era a dunha super Mariña, precedente da nosa santa Mariña. 
Aínda máis: Olibrio, brutal e desesperado, quixo queimala nun 
forno, mentres lle cantaba, cítara en man, unha selección de pezas 
do xa defunto emperador Nerón. Pero nin con esas. Mariña 
milagrosamente saíu viva por un buraco do forno. 

Así que Olibrio, retorcendo a lei e a xustiza – outra tradición que 
fielmente conservamos-  decidiu aplicar o Decreto de Trajano, e 
abriulle unha causa con solicitude de pena de morte se non 
renunciaba ao cristianismo. Houbo xuízo e Mariña non renegou da 
súa fe nin dos seus principios, nin da súa liberdade, nin do seu 
dereito a decidir con quen, como e cando, ...polo que, como cidadá 
romana, foi condenada a morrer decapitada. 

Corría o ano 138 e Mariña era publicamente executada. Cando a 

súa cabeza rodou fíxose un gran silencio, deu tres botes, que foron 
tres brotes, porque nos puntos tocados pola súa testa preciosa naceu 
cadanseu manancial de auga cristalina, unhas augas santas, que 
aínda hoxe teñen propiedades sandadoras e milagreiras. 

No lugar construíuse unha hermidiña e gardouse a memoria e a 
devoción. Na capela de Santo Tomé está o Pozo da Santa, disque 
unha das primeiras fontes milagrosas das que se fala na lenda. E na 
fraga próxima está a inacabada Basílica da Ascensión, na cripta da 
cal seica podemos ver e tocar o  Forno da Santa, mesmo co buraco 
polo que liscou a nosa benquerida Mariña, santiña das augas santas 
e da dignidade fronte ao poder. 

HOMENAXE A SANTA MARIÑA                     

   
Guieiro: Pois, sorpresa, sorpresa, despois deste fermoso e tremendo 
relato, temos un anuncio: Unha visita desde o Alén de Mariña e 
Teódulo, o pai da nosa nena. É unha parte importante dos 
protagonistas. Contamos tamén coa voz misteriosa das Augas, 
santas augas que borboriñan contando cousas que importan, 
facendo a vida posible. Queriamos que, ademais, estivese hoxe aquí 
Olibrio o cruel, pero estaba apagado ou fóra de cobertura, ...cremos 
que moi, moi apagado. Así que temos que facer o cesto cos vimbios 
que temos. Ademais, evitamos así altercados de importancia, que 
aquí hai xente moi brava. 

Romaxe: 
Pois vaia organización!
Nin que che teñamos pinta 
de manda de lapidación!

Guieiro: Buffff. A ver, a modo...

Mariña: (Chiss!,  déixame a min).  Bo día, amigos e amigas, eu son 
Mariña e quérovos moito, moito. Graciñas por vir e lembrarme con 
tanto agarimo.   

Guieiro: Esta entrada merece un aplausiño...

Mariña: Xa vistes as miñas angustias e estreituras. O señor 
gobernador queríao gobernalo todo, xa sabedes...

Romaxe: 
Sabemos, sabemos, a copla:
Mariñiña Mariñiña 
a do refaixo amarelo,
se te atopo no camiño....
...non che ha de valer non quero

Guieiro: Veña, non nos enredar con coplas que queda moita 
romaxe. E ti logo de quen ves sendo?

Teódulo: Eu son Teódulo, o pai biolóxico da Mariña. Eu era un bo 
cidadán, un señorito romano... si, xa sei que non quedo moi ben 
parado nesa vosa historia. Pero daquela era así, os homes e cidadáns 
de Roma estabamos moi ocupados coas nosas cousas e non 
podiamos rebaixarnos a cousas de mulleres, como iso de criar unha 
filla. Ademais, críamos no que nos dician que había que crer, sen 
ousar levar a contraria dos que sabían desas cousas. Cousas do 
pasado, de homes de antes...

Mariña: A ver meu pai, perdoar, perdoeite, pero unha cousa non 
quita a outra: cantemos claro. De homes de antes, dis?... Siiiiii, 
vaiche boa! de antes!....De antes son os farois de carburo e as papas 
de millo, pero tanto os machiños machotes como o pensamento 
acrítico sonche de antes ....e de agora!  Isto xa cho expliquei ben 
veces aló no ultramundo.  

Guieiro: Tranquilidade, que aínda nos queda aquí alguén máis....

Augas: Eu son a voz da auga. Escoitei que faciades esta celebración 
con esa chamada xeitosa do que “as augas borboriñan”, pois eu teño 
cousas que vos contar, borboriñando ou a plena voz. Pero antes 
quero determe na nosa santiña, a Mariña aquí presente. 

Guieiro: E que nos queres dicir, logo?

Augas: Que a historia é moi testana. Que o que pasou a Mariña non 
é moi diferente ao que pasaron tantas xentes que obedeceron a voz 
da súa conciencia e non da súa comenencia. Que os discursos 
falsarios e fariseos dos poderosos queren seducirnos, ... e se non nos 
seducen, queren comprarnos; e se non nos vendemos, queren 
esmagarnos. 

HIMNO A SANTA MARIÑA
(Letra: Xosé Manuel Carballo. Música: Mero Iglesias)

Santa Mariña bendita
nosa señora e modelo
gloria desta terra nosa
lévanos contigo ao ceo

Orfa de nai ao nacer
mamaches a fe cristiá
dos peitos agarimosos
dunha “criada vulgar”

Repudiada dun mal pai 
ansiada do gobernador
só deches o corazón
a Cristo noso Señor

O rexo e tirano Olibrio
brindándoche maligno amor
froito do seu egoísmo:
foi o teu perseguidor 

Gran tirano e sanguinario
de tortura e crueldade
pero o Señor dos máis febles
burlou a súa autoridade.

Sendo Deus do oprimidos,
o teu mellor valedor,
defende á humilde pastora
fronte a calquera opresor

Por ti, filliña inocente,
obrou grantes valentías
veneradas polas xentes
dende entón aos nosos días.

E ao seres decapitada
pola espada sanguinaria
destapou, frasco de esencias
as que na túa alma medraban

Libre de dragóns e lumes 
amosou canto te amaba
facendo xurdir tres fontes
onde a túa testa rodaba.

Guieiro: Teódulo...pareceme que escoitar esta canción remexeuche 
algo ai dentro... queres falar?

Teódulo: Ai a historia, como nos xulgará! Bo, a min xa me xulgou e 
con razón. Nunca fun quen de preguntarme os porqués, en formar 
unha conciencia que non tragase as rodas de muíño, o 
conformismo, a corrupción e a mentira. Pois si, formar unha 
conciencia e actuar conforme a ela, sen importarme tanto as 
consecuencias. Iso que fixo a miña filla. A miña filla Mariña 
redímeme un pouco, e cando me deprimo digo: eu non fun quen, 
pero a miña filla, que algo de min levaría, si que foi quen.  

Guieiro: Ti que dis a iso, Mariña? 

Mariña: Ai, que carai! Xa llo teño dito ben veces: A perfección non 
existe, pero si que podemos escoller ben as nosas fontes de 
inspiración, os nosos alicerces para a vida, o rumbo, a fe que nos 
move. Pero hai que facer silencio, escoitar e deixarnos construír por 
dentro, para non querermos “ser coma eles” nin sequera nos nosos 
peores soños, porque levamos uns “eles” dentro, e a eses “eles” 
hainos que controlar. 

Do Evanxeo de Mateo, no seu Capítulo 23

Lector/a 1: Entón Xesús dirixiuse ós discípulos e mais á xente, 
dicindo: Na cátedra de Moisés sentaron os letrados e mailos 
fariseos. Facede, logo, e cumpride canto vos digan, pero non 
imitedes a súa conduta porque falan pero non cumpren. Atan 
fardos pesados e cánganos no lombo dos outros, pero eles nin un 
dedo poñen para os mover. Todo o que fan é para que os vexan: 
visten aparatosamente, ancheando as filacterias e as faixas dos seus 
mantos; buscan os primeiros postos nos banquetes e os primeiros 
asentos nas sinagogas; que lles fagan reverencias nos rueiros e que 
os chamen "mestre".
Pero vós non vos fagades chamar "señor mestre", pois un só é o voso 

Mestre, e todos vós sodes irmáns. E a ninguén chamedes "pai" na 
terra porque un só é o voso Pai: o celestial. Nin tampouco vos 
fagades chamar "dirixentes", porque un só é o voso dirixente: 
Cristo. O máis importante entre vós debe ser o voso servidor. 
Porque quen se enaltece será rebaixado, e quen se rebaixa será 
enaltecido.

Lector/a 2: Ai de vós, letrados e fariseos hipócritas, que pagades o 
décimo pola menta, o anís e mais o comiño, e descoidades o máis 
importante da Lei: a xustiza, a misericordia e a fidelidade! Pero é 
isto o que hai que practicar, aínda que non descoidades o outro. 
Guías de cegos, que coades o mosquito e tragades o camelo!
Ai de vós, letrados e fariseos hipócritas, que limpades por fóra a 
copa e mais o prato, e por dentro estades ateigados de roubos e 
vicio! Fariseo cego, limpa primeiro o interior da copa para que o seu 
exterior fique tamén limpo.
Ai de vós, letrados e fariseos hipócritas, que vos parecedes aos 
sepulcros encalados, que por fóra parecen fermosos e por dentro 
están cheos de ósos de mortos e de impureza! Tamén vós por fóra 
parecedes homes xustos, pero por dentro estades cheos de 
hipocrisía e inxustiza.

(facemos un pouco de silencio)

Mariña: É incrible o actual que son estas palabras santas! 

Augas: Ai, amigos e amigas. O que antes era infamia, trapallada, 
trola, hipocrisía... creo que agora se lle chama post-verdade, feitos 
alternativos, e non sei que máis. Vale todo. 

Mariña: Pois si. Eles din "liberdade"

Romaxe: E nós dicimos que é “roubo, abuso e desigualdade”

Mariña: Eles presumen de “esforzo e mérito”

Romaxe: E nós dicimos que é “iniquidade tramposa”

Mariña: Eles din “orde e respecto”

Romaxe: E nós dicimos que é “autoritarismo”

Mariña: Eles din “guerra necesaria”

Romaxe: E nós dicimos que é un "xenocidio"

PARA A GUERRA, NADA
(Bea a de Estrella. Adaptación da cantiga orixinal de Marta Gómez)  

Para o camiño pés descalzos, para a auga moita sede
para as dúbidas unha man, un quérote, un fíate.
Para os teus ollos, a miña mirada.
Para a miña boca, a túa canción.
Para os soños unha vida, para os ninguén unha voz.
Para a guerra, nada. 

Para a distancia un paso, para a rabia unha flor.
Para a impotencia, un berro, para a escuridade unha cor.
Para a indolencia un aloumiño, para a tristura un verso,
un arrolo cando chores e para a morte un conto.
Para a guerra, nada. 

Para o mar augas profundas, a pegada dun delfín,
para a fin dun longo inverno, as primaveras de abril.
Para a túa patria o meu fogar, para o meu lar un xardín,
con mil flores, mil cancións e unha praia para ti.
Para a guerra, nada. 

Para o vento un cometa, para o lenzo un pincel,
para a sesta unha hamaca, para a ialma un pastel.
No silencio unha palabra, para a orella un caracol,
unha reendeira pra infancia e ao ouvido un acordeón.
Para a guerra, nada. 

Un teatro para o beijo, para o beijo un longo vals,
para o vals o teu corpo e punto, para o corpo amor sen máis.
Para o amor calquera esquina, para esquina ese café,
para o café un bo poema, para o poema o beijo aquel
Para a guerra, nada. 

Para aquel paxaro un voo, para o frío todo o sol,
para a sede auga limpa, para a xeada cada flor.
Para a lembranza esta historia, para o tempo unha espiral,
un xermolo para a terra e a túa voz para cantar.
Para a guerra, nada. 

Todas as augas son santas 

Augas: Lembremos o que diciades naquela Romaxe de Mazaricos

Romaxe: 
Terra húmida Galicia  /  en auga privilexiada.
Noutras terras da Iberia / case que non chove nada.
Non se esqueza que a morte / é anunciada por secura.
Por iso, viva Galicia /  que agasalla con lentura.    

Augas: Si, porque a terra quer lentura, esa humidade que a terra 
fértil conserva por debaixo da capa de secura. “Velaí o segredo da 
lentura. Terras traballadas coas mans de miles de labregas e 

labregos, pedreiras feitas leira fértil, capaces de beber en pequenos 
grolos a auga do ceo, herdanza dunha sabedoría antiga, dunha 
cultura que humanizou a paisaxe, alimentou a esperanza e nos fixo 
existir e respirar tal como somos” 

Mariña: Si. E non esquezamos que a auga acompaña os mellores 
símbolos e mitos da humanidade, das culturas, das relixións. 

Teódulo: Ah! Diso sei eu algo que fixen un mestrado en Brácara 
Augusta.

Mariña: Papaaaa!

Teódulo: Pois saberás que eu sei cousas.

Mariña: Que cousas?

Teódulo: Pois cousas que veñen a conto, que, se non, estaría 
caladiño coma un peto.... 

Guieiro: Pausa publicitaria ou de hidratación!! Refírese acaso, o 
noso Teódulo Reformado, ao peto da romaxe, ese que está aí, para 
botar uns cartiños e axudar a organización de todo isto? 

Teódulo: Mmmmmm, non, o Teódulo, é dicir, eu mesmamente, 
refírese, refírome a un peto de ánimas ...que iso é o que somos nós 
os dous. Ánimas felices, ti, Mariña, por méritos propios e eu con 
algo de enchufe. 

Mariña: Pois dálle logo. Tes dous minutos. 

Teódulo: Pois, por exemplo, na tradición da India, nos Vedas, as 
augas reciben o nome de mâtritamâh, algo así como a “nai maior”, 
xa que ao principio do principio todo era un mar sen luz. A auga é 

o elemento mantedor da vida que circula por toda a natureza en 
forma de chuvia, zume vexetal, leite, sangue...  as augas son o 
principio e fin de todas as cousas da terra.

Mariña: Guau. Abraiadiña me deixas!

Teódulo: E hai máis. O libro sagrado dos musulmáns prescribe as 
ablucións como requisito indispensable previo á oración, e non é un 
lavamáns, senón que é un respectuoso símbolo de purificación 
interior. E na tradición cristiá está ese símbolo tan poderoso e 
revolucionario do mestre que lava os pés dos seus discípulos 
adoptando o papel de servo e poñendo o mundo do revés. Sen 
esquecermos o bautismo  -ese que fixeron contigo e co que eu 
discrepaba-  que orixinariamente era por inmersión. A inmersión é 
a morte e o renacer, comezar de novo.  As augas purifican e 
rexeneran porque anulan a historia, porque restauran – anque só 
for momentaneamente- a integridade orixinal. 

Mariña: mimadriña!. Hoxe estás iluminado.

Teódulo: Ben, isto último non é meu, que é dun tal Mircea Elíade, 
que era de lectura obrigatoria nese mestrado. 

Mariña: Pois vén a conto iso que dis. A miña pobre cabeciña deu 
tres chimpos e como sinal do milagre da vida que vence a morte 
inxusta naceron tres mananciais. 

Augas: Tres mananciais que curan, que vencen o mal e a doenza.

Romaxe:  (Sal 63)
Deus, meu Deus, por ti madrugo
De ti ten sede a miña alma;
Por ti devece o meu corpo,
Como terra reseca, sedenta, sen auga. 

O teu amor é mellor ca vida
lóuvante os meus labios;
toda a miña vida te bendigo
e levanto no teu nome as miñas mans. 

Augas: Auga que é vida. Vida que é auga, porque a vida é pouco 
máis ca auga organizada, como dicía o poeta Paul Valery. 

Mariña: Iso, auga organizada. E xa de partida, no útero, nadando 
no líquido amniótico.

Augas: que por iso se fala do sentimento oceánico e do regreso ao 
útero. Esa volta á orixe de todo, esa sensación que nos invade cando 
somos quen de flotar ou nadar en augas tranquilas. 

Mariña: E naquela romaxe de Mazaricos xa erades algo conscientes 
de como Galicia, o país da auga, e xa que logo, da vida, da 
fertilidade, .... ten tamén as súas augas ameazadas.

Augas: E diciades: “chegou iso que chaman progreso, mi madriña!!! 
Que desfeitas, cantos abusos! Porque a auga seica era gratis, 
abondosa, e todo valía. As augas cósmicas ameazadas pola 
industria, pola edificación salvaxe, ...augas secuestradas, augas 
violadas... rieiras invadidas, as nosas rías golsadas, cheas de, 
dispensando, dos aqueles líquidos e sólidos de todo o mundo.....”. 
Pois a cousa creo que non foi a mellor. Non si? 

Fala unha testemuña da emerxencia sobre a 
contaminación das augas na Limia

Mariña: Con tanto progreso, non estaría de máis un intelixente 
regreso. Regreso ao respecto do medio natural, ao principio da 

responsabilidade individual e comunitaria, ao compromiso pola terra, 
pola auga, polo aire ... que non hai un planeta B, nin sequera para os 
tecno-oligarcas e os super-ricos que andan a procuralo gastando os 
miles de millóns que tanto ben poderían facer usados doutra maneira. 

REGRESADE
(Letra: Marica Campo. Música: Mero Iglesias)

Regresade coa primavera nova
nas ás das bolboretas. Regresade.
Regresade co bico a flor de labios
para un tempo de encontros. Regresade.
Regresade quebrando o desespero
coma un cristal moi feble. Regresade.
Regresade coa primavera nova
nas ás das bolboretas. Regresade.
Regresade co soño poderoso
dos que fixeron patria. Regresade.
Regresade os queimados na loita
coa saiva verdecida. Regresade.
Regresade coa esperanza tatuada
nas ás das bolboretas. Regresade.
Regresade coa primavera nova
nas ás das bolboretas. Regresade.

Guieiro: Regresemos entón á orixe -que iso significa “ser orixinal”- 
e louvemos a Deus pola “irmá auga”, como dicia Franciso de Asís. E 
protexamos e recuperemos esa cultura fermosa e profunda que hai 
no noso país, de ir ás fontes e ás augas para sanarnos, para curarnos. 
Auga que cura a auga, porque xa sabedes que as dúas terceiras 
partes do corpo dunha persoa maior é auga. Auga tamén que precisa 
o noso espírito, como a terra seca que chama polo orballo.

Augas: Que chama polo orballo, si, ou polo barruzo, ou pola 
babuña, ou a chuvisca; que agarda pola poalla e a poalleira; que 
implora unha chuvisca; que devece polo froallo e a rosada da noite; 
que goza da morriñada, da babuxa e da borraxeira... e polas mil 
voces e palabras que na nosa fala galega ten para a auga do ceo 
benquerida e desexada

Guieiro: Pois se é por palabras, esta parroquia de Santa Mariña 
conta entre os seus veciños posiblemente co galego que mais 
palabras teña buscado e recollido!

Augas: Que dis, oh! Un cazador-recoletor de palabras? Si que 
regresaches á orixe, si...

Guieiro: Cazador, recoletor, cultivador, sementador, conservador e 
promotor de palabras! Todo iso e moito mais! O maior lexicógrafo 
que ten dado a Galiza! Porque este home sabio ten dedicado a sua 
vida a coidar da nosa lingua como se coida dunha crianza ou dunha 
persoa idosa, dunha terra en perigo ou dun regato esmorecente... 
Augas: Uuhmmm...alguén que dedica a vida a coidar do que é fráxil 
e fermoso ten que ter tamén un aquel espiritual, alén do gusto polas 
palabras...

Guieiro: Pois non che digo eu que non, porque este noso viciño 
comezou a sua andaina como monxe en Oseira (onde cultivou non 
só a súa fé, mais tamén a sua rebeldia!), e tennos acompañado en 
moitas, moitas Romaxes irimegas! Mais é mellor que o contes ti 
mesmo, Estraviz, que hoxe celebramos esta Romaxe aqui tamén 
para celebrar o teu labor e a tua amizade!

Intervención de Issac Alonso Estraviz

Guieiro: Pois xa vamos rematando esta acto... E falando de mestres 
coma ti, Isaac, que despois de formarvos no mais alto dedicades a 
vosa vida a servir aos de abaixo -no teu caso a servir á lingua fráxil e 
fermosa do noso pobo humilde- vouche pedir que sexas ti quen leas 
unha pasaxe do Evanxeo que nos introduza no final desta 
celebración. 

Do Evanxeo de San Xoán, no seu Capítulo 13

Lector/a: 

Antes da festa da Pascua, sabía Xesús que lle chegara a hora de 
pasar deste mundo para onda o Pai; e xa que amara ós seus que 
estaban no mundo, amounos ata a fin.
E mentres ceaban -xa o Satán lle movera o corazón a Xudas, o de 
Simón Iscariote, para que o entregase-, sabendo que o Pai lle puxera 
todo nas mans, e que saíra de Deus e ía onda Deus, ergueuse da 
mesa e deixou a túnica; e collendo unha toalla, cinguiuse con ela. 
Despois, botou auga nunha almofía e comezou a lavarlles os pés aos 
discípulos e discípulas e a secárllelos coa toalla que levaba 
cinguida. Pero, cando chegou onda Simón Pedro, este díxolle:
-Señor, vasme lavar os pés ti a min?
Xesús respondeulle:
-O que eu fago, ti non o entendes agora; halo comprender despois.
Pedro replicoulle:
-Ti non me lavarás os pés a min endexamais.
Xesús respondeulle:
-Se non te lavo, non terás parte comigo.
Exclamou Simón Pedro:
Señor, daquela os pés, as mans e mais a cabeza.

NOSO PAI-NAI
(Letra: Pepe Chao. Música: Mero Iglesias / A Quenlla)

Noso Pai que estás no ceo
dende a terra de Galicia,
chamamos pola irmandade,
berramos pola xustiza.

Deus fratresque Gallaeciae
clamaban na túa loita
os Irmandiños; e agora
ti, Pai, aos fillos escoita.

Santo es ti e o teu nome
habemos santificar-e;
que o noso pobo galego
na fe se poña a medrar.

O teu Reino veña a nós-e,
que é de xustiza e verdade;
pra lle sermos fieis queremos
sementar fraternidade.

Que a túa santa vontade
coñeza tempos mellores
e non se faga o capricho
de caciques e señores.

Dá Ti o pan de cada día,
que no mundo o alimento
sexa repartido ben-e,
que ninguén viva famento.

Perdóano-las ofensas
e concédeno-lo don
de ser bos e xenerosos
pra aprendérmo-lo perdón.

Se andamos na tentación,
se é que ten que vi-la proba,
que saiamos máis humanos
cunha conciencia máis nova.

Líbranos de todo mal
e alóngano-la vida,
e cura a nosa Galicia
da súa histórica ferida.

Amén, Pai noso, amén,
de acordo co teu Xesús
no seu camiñar honrado
dende o berce ata a cruz.

A mesa compartida, 
a vida repartida

Lector/a:
Convocadas nesta terra dos mil ríos,
nas tres fontes da Santa reunidos
nunha terra lentamente aloumiñada,
desde a auga que somos e seremos
escoitando o que as augas borboriñan

Romaxe:  
Hoxe e sempre agradecémoste,
Deus da humanidade nova,
fonte de vida anovada

Lector/a:
Alentadas na lentura da poesía
da cantiga, da oración, da túa palabra
que xermola, que empurra e que namora

Romaxe:  
Hoxe e sempre agradecémoste
Deus agasallo e tarefa,
auga de vida anovada

Lector/a:
Sandados de estériles xenreiras
de medos que nos zugan a esperanza
e pregoan as mil mortes anunciadas

Romaxe:  
Hoxe e sempre agradecémosche
Deus horizonte e camiño,
as fontes de vida anovada

Lector/a:
Degoirando unha mesa compartida
unha Terra ceibe, xusta e solidaria
nun Reino de perdón e de tenrura  

Romaxe:     
Hoxe e sempre agradecémosche
Deus que tanto en nós confías,
a auga de vida agardada

Lector/a:
E agradecémosche, Pai, a Xesús,
un dos nosos, irmán maior, 
luz e inspiración para tantas biografías rotas,
por dar auga á secura
por dar vida á Vida.

Xesús, sorprendente novidade,
auga viva que se ofrece,
a túa Palabra mellor pronunciada,
rostro teu, pegada do teu querer,
a túa xogada mestra
para esta historia nosa e túa;

Xesús, vida sen fin porque se entrega,
vida que rexurde fronte a bota que asoballa,
divina humanidade capaz de tanto amor.

E, así, queremos lembrar,
emocionados, impresionadas, 
coa fe do pobo de Deus
reunido en asemblea,
e coa forza do materno Espírito,
aquela noite da súa despedida,
arredor da mesa, cos seus discípulos e discípulas,
na véspera de ser torturado e executado, 
cando con auga que limpa o máis profundo,
lavou os pés daqueles camiñantes. 

Lectura conxunta (1Cor 11,23)

Porque eu recibín do Señor, e transmitinvos tamén a vós, que o 
Señor Xesús, na noite en que o entregaron, colleu pan e, despois 
de dar grazas, partiuno e dixo: "Isto é o meu corpo, que se 
entrega por vós; facede isto en lembranza miña". Do mesmo 
xeito, despois de cear, tomou a copa dicindo: "Esta copa é a Nova 
Alianza, no meu sangue; cada vez que a bebades, facédeo en 
lembranza miña".

Comuñón e Berro Seco

MAGNÍFICAT IRIMEGO
(Letra: Pepe Chao / Interpretación musical: A Quenlla)

A Virxe de Guadalupe
dixo a Deus cando era nena:
“Magnificat, pois te fixas
en min, sendo tan pequena.”

Diranme tódolos pobos,
aínda sendo humildosa,
que entre tódalas mulleres
son eu bendita e fermosa.

Érgue-los pobres e humildes,
pois de todos es o dono.
Poderosos e caciques
perden o mando e o trono.

Han ter bandullo baleiro
os agora farturentos;
has dar o pan cada día
aos que agora están famentos.

Pois somos fillos de Abraham,
descendencia de Israel,
farás da nosa Galicia
un país de leite e mel.

Ti que sacaches do ventre
froito novo e verdadeiro,
fainos fillos desta terra
no medio do mundo enteiro.




